
sekali. Willem pikir, ia briken nama dan adres palsoe tjoemah boeat bodoin politie, boekan boeat tjilakaken pada Sienshe Ang Pauw Sian dan anaknja, Hie Seng, jang ia kenal baek. Itoe anak dan Ke Eng soedah mengakoe salah tentoelah lantaran dipaksa, dipoekoel atawa dilabrak oleh Tan Tjo Lat jang kasohor èntèng tangannja, maka iaorang bajangken sendiri bagimana sangsaranja itoe doea anak moeda jang moesti terpaksa akoein kasalahan jang marika tida berboeat.

— „Kita moesti mengadep pada commissaris aken terangken doedoeknja hal jang betoel,” kata Willem, sasoedahnja bengong berpikir sakoetika lamanja.

— „Nanti kita jang ditangkep dan dihoekoem,” saoet Johan.

— „Tida perdoeli, sebab itoe ada lebih baek dari pada biarken laen orang dapet soesah dari kita poenja perboeatan, sebab ini kalakoean ada sanget hina dan pengetjoet.”

— „Ach, nanti sadja, kita pikir-pikir doeloe, liatin sampe besok,” kata Johan dengen katakoetan.

Ini doea sobat poenja tabeat ada berlaenan djaoe. Johan tida nakal, tida soeka lakoeken apa-apa dengen memboeta, sela-

